
名山藏/卷之五十七

　　杨璟

　　郭英

　　○刘基

　　刘基字伯温青田人曾祖濠祖廷槐父爚濠为宋翰林掌书每阴雨积雪登高丘而望其聚突

无烟者赈之宋亡林融为宋举义元使使簿录融株连尽其里濠盛治牛酒延使者其家醉之胠其

箧私记其渠率二百人而自火其室使者走火失录濠佯为使者游核第以所记二百人上基在元

年十一举于乡十五成进士授高安丞揭曼硕见之曰此魏征之流将来济时器也进贤有老人邓

祥甫者善天文见基惊曰公聪明绝世器识宏深当为一代伟人尽送所藏秘书于基基气甚豪不

可一世士以屈强书生自命在高安以刚廉不合去方谷珍反省宪复辟基为元帅府都事基请兴

兵捕斩之而元大臣受谷珍金谪基言锢之绍兴基时时往来云门诸山或为人择葬葬用粒粟法

亦数数遇异人得其术会山寇起行省复召为都事基自募义兵剿寇与石抹宜孙守处累授行省

郎中大臣录守江南功基不与遂弃官归隐青田山南田山下初基尝游杭饮西湖上有祥云起西

北一湖皆光座客尽惊诧相与赋诗以为祥兆基独大言曰此天子气也应在建康十年后当有王

者兴我当辅之座客谓基狂渐离席去基独与其门生沈与京放歌极醉罢基居南田山下读书作

郁离子十八篇其丑物托类皆悲生民之涂炭叹国法之弁髦庶几藏器以遇真主其辞甚多其意

一也郁者文也离者明也其九难篇仿七发七启而为之而其末归于讲尧禹之道论汤武之事宪

伊吕师周召稽考先王之典商度救时之政明法度肄礼乐以待王者之兴客或说基曰今天下扰

扰以公才畧据括苍并金华明越可折简定因画江守之此勾践之业也基笑曰吾正恶方谷珍张

士诚刺促狐鼠乃与同辙邪天命有归姑待之吴公下建康定括苍基大置酒会亲客指干象曰上

天命也岂人力邪客皆亡去基决计趋建康众疑未决基母富氏曰自古衰乱之世不辅真主讵万

全哉会总制官孙炎以吴公命来聘遂繇闲道诣见陈时务十八策因说吴公曰明公因天下之乱

崛起草昧闲不用尺土一旅凭借怹人名号甚光明行事甚顺应此王师也我有两敌国陈友谅居

其西张士诚居其东友谅包饶九跨荆襄几天下半而士诚仅有浙西地南不过会稽北不过淮扬

与明公寇势而侔威然士诚鼠伏狸候阴欲背元阳则附之此守虏耳无能为也友谅劫其君而胁

其下下皆乖怨友谅剽悍轻死不难以其国当人之锋然实数战民疲位乖则不驩民疲则不傅故

汉易取也夫攫兽先猛擒贼先贼今日之计莫若先伐汉汉地广大得汉天下之形成矣吴公闻基

言大悦称先生而不名时诸将多从公滁濠闲力战有功基以儒生缓带称军祭酒陈友谅既杀花

云于太平弒徐寿辉而夺之扬言东下声势大震诸将多恐议降议奔以人人殊基后至睅目不言

吴公目基不言召入内问之曰寡人以国委先生今汉兵旦夕压境诸将纷纷先生默不言有意乎

基曰请赐臣劔先斩议降及奔者臣乃言吴公曰寡人愿急闻其言而后赐基曰友谅恃太平之胜

盛气东下我师缩朒不称势必败今明公初有建康图国之始与汉决雌雄在上一举胜则王败则

虏奈何使诸将人人持所见夫骄易败也创易惩也败骄在彼惩创在我臣闻天道后举者胜王师

得人为本明公若倾府库以兴士怒开至诚以固人心兴王之业在此时也且臣闲者望二国气敌

衰我旺擒之必矣吴公曰善于是赐基劔令诸将尽拜基为军师有不服者斩之诸将竦然是以有

龙江之捷公以克敌赏赏基不受公还攻友谅安庆不下基请弃安庆直之江州捣其巢穴友谅出

不意丧魄夜遁武昌其丞相胡廷美欲以江西降而有疑意请无散所部属之他将公难之基自后

踢公所坐胡床公悟竟许廷美以得江西既以母丧辞归处处有李佑之贺仁德之变杀主将耿再

成括苍以东皆动摇基夜入城招谕其渠率传书内外安抚之诘旦大定基在处时时语人以吴公

必有天下状处人与其邻近郡县翁然皆服方国珍通书于基基说之纳土国珍从之久之公与汉

大战鄱阳湖公坐胡床督战基占气排公床连呼曰公更舟公更舟公仓皇起改舟则汉炮碎舟皆

糜公与汉相持湖中三日基请移军湖口以金木相犯之日克之友谅果以庚寅中矢死久之诸将

奉公为吴王置太史监以基为太史令吴王使徐达常遇春攻张士诚苏州围三百余日不下基曰

苏城形如螺取螺者击首则缩击尾则出齐门尾也盘门首也击齐门盘门开矣诸将用其言破之

既献俘王意欲杀士诚基密言曰元失其鹿天下共逐豪杰之士云合乌集谁不愿帝士诚非有弒

王篡君之罪杀之无名且业巳称王一方其志气不小臣观其人非为人用者急则死耳莫若好待

之王乃使李善长慰问士诚善长夜过士诚曰主公与足下共起逐兔之秋人各求所获非有宿怨

深雠也足下于元又非有不讳之恶为世大罪也特以天无二日民无二王天下之势终当一耳主

公推心置人待足下固甚厚足下若爱其余生顺天之命异日者亦得剖符裂土世为休臣士诚坚

卧不起出言不逊善长大怒骂出是时改监为院基为太史院使巳为御史中丞仍兼官吴王即位

为天子置汴梁为北都车驾行视之使基与善长居守基督察奸恶辇毂肃然宦者监工不肃即亦

启皇太子逮治之中书省都事彬奸事觉基驰奏请诛彬既得旨李善长以省僚欲庇之会天旱请

基缓其狱基不从曰除奸彬天必雨竟杀之帝还善长言基专恣左右畏基亦短之帝皆不问会有

妻丧告归其冬手诏召还曰前太史令御史中丞基世居括苍怀先圣道天下初乱闻朕亲将金华

旋师建业即别里闾捐丘垄应聘而起相从羣雄未定之秋居则匡辅治道动则仰观天象发纵指

示无往不克曩者攻皖城抜九江抚饶郡降洪都取武昌定处城内变尔多辅焉彭蠡鏖战炮声激

裂若雷临首军士大呼鬼神号怒自旦至暮如是凡四尔时在舟同我患难今秋告归久而未至朕

心缺然今天下一家尔当疾来同盟勋册言非儒造实出朕诚尔遂命驾良慰朕心既至赉赐甚厚

追封其祖父皆永嘉郡公洪武三年授弘文馆学士其冬授开国翊运守正文臣资善大夫护军诚

意作禄二千石曰吾子房也上赋处州御史大夫章溢请加之宋赋亩五合上曰青田便亩五合而

巳令伯温乡里世世为美谈四年春赐老归其秋手书付基曰近西蜀悉平称名者尽俘京师我之

疆宇不少前王胡元以宽失天下朕今捄之猛然小人但喜宽恣谤骂国家扇惑非非莫能治即今

天象迭见天鸣巳八载日中黑子见三年今秋天鸣云动日中黑子或二或三或一日更有之更不

知灾祸自何年月日至卿年高静处万山中必有真知今遣刻期往卿问讯使行勿赉茶饭返之基

悉条对而焚其草大要劝上国威巳立宜少济以宽大云基还隐南田山中饮酒奕棋而巳口不及

功守令访见皆不得一日令微服为野人入山求诚意伯诚意伯方濯足水际而固从之因引入茅

舍摄衣出为黍食令令告诚意伯曰不佞青田令也诚意伯惊起称民因别去其后令终不得以微

服见矣初高帝尝与基论相基谓杨宪汪广洋胡惟庸皆不胜相惟庸衔之而瓯括间有地曰淡洋

南界福建元末奸民盗鹾其间方国珍所繇乱基尝言上设廵简司守之而民作奸如故适盗周广

三反温处吏匿不以闻基令长子琏径诣上奏不先白中书省惟庸以前衔使吏吁基言淡洋地有

王气基欲得为墓民不与则请立廵简逐民家庶几动上听遂饮章以闻高帝夺基禄基跳而见市

自引责而巳殊不辩竟侍帝京师不敢归家八年春病惟庸拉医来中其蛊遂笃帝命传送归临尽

以天文书授琏曰服阕进之吾后世子孙毋习也且语琏爵当中绝五世而复始基之从帝也帝使

冯胜从基授进止基告胜夜半出兵至某所见某方青云起即伏兵顷有黑云起者贼伏也日中后

黑云渐薄回与青云接者贼归也蹑之可尽擒众初莫信既果然始以为神遂奉而得胜基赴京师

道建德张士诚正入寇李文忠欲出击基止之曰不出三日贼当走至期登城望曰走矣众见其壁

垒旗帜如故鼓方严基趣文忠疾迫迭则皆空而留其所掠老弱严鼓而巳遂追擒之他日入见帝

欲刑囚语基梦以头有血而土傅之故欲刑囚基曰头上血众也土傅之得上得众之象应不出三

日帝停刑待之果有海宁之捷帝悉付基囚使纵之基以先占奇智佐高帝有天下言奇事者悉归

基亦闻曰帝初营中都而城之基曰临濠兴王之地当避国姓国姓音豕豕不可圈帝用基言而有

意都焉基曰金陵山之险扼江之阻江南形胜帝王之都中都虽帝乡非建都地帝乃止帝之都金

陵也使基相址既地基出帝移其址数寸明日入惊曰谁改臣址帝曰我也基对曰固当恐当终迁

耳既成帝与基周观之曰美哉居乎承阳而纳阴永世之业也基对曰美则王大矣燕子得入焉帝

曰吾以朱丝网誉铁网障栱燕安得入哉又一日帝与基周观之曰美哉居乎冠山而表江王气之

聚也基对曰美则美矣鸡鸣山犹有王气帝明日幸鸡鸣厌之帝治方中钟山孙权之塜当其前基

曰臣闻圣人治天下■〈骨比〉骼润泽枯槁荣茂孙权人雄也称王于吴弹压江东毋除残魄为

陛下守门不亦可乎帝曰善其后成祖入靖难先即位于鸡鸣山乃知基所言燕者燕也鸡鸣山王

气者燕王即位也初高帝问基卿几子对曰臣子二曰琏曰璟帝召见之曰阿琏明秀阿璟凝重基

曰臣子琏有相才无相器臣子璟过刚不中终不得其死然琏为江西参政帝常欲相之亦为胡惟

庸党所胁堕井死遗子廌七岁初基封止其身而巳惟庸败上念基欲使璟嗣璟让廌帝悦赐之衣

服鞍马居室授合门使封廌为诚意伯诰曰昔者元运既隳海内分豪雄鼎峙当是之时士大夫甚

众然亦泛然从人以至轻灭姓氏所以贤智之士树勋奠民必择人而归又若非义之从虽死不移

噫虽死名彰巳朕初与羣雄并驱孰辨真伪尔祖诚意伯基括苍之士居勍敌之陲一闻朕命间道

兼程星驰来归陈历数之有在议勘定之先机其为人也义气凛然莫之敢犯所以父子相继没于

奸邪初授伯爵以终其身令特以前爵授尔增禄二百六十石共食禄五百石子孙世袭尔其敬哉

廌四传孙禄皆幼不爵景泰中授禄翰林五经博士禄孙瑜弘治中始授卫指挥盖五世云正德九

X-GORB Books | zh.wikisource.org | CC BY-SA 4.0 4 / 12



名山藏/卷之五十七

年赠基太师谥文成嘉靖十六年侑享高帝庙瑜仍嗣伯璟见别记

　　即曰世言诚意伯读书山中山石忽裂伯窜入其中取出阴符经其后多验用伯死遗令燔尸

扬皆谩诞不足信及观世所传基窃怪基以名世才佐高帝五百年之会不合徒多畸略小谋取屡

中而口予居京师得与伯九世孙志学游为余言伯所佐高帝皆广论大义志学言其家有诸父年

九十余具述如此因稍采而兼存焉伯奇智先占而不免胡丞相之毒何也迹其明哲保身视子房

詀娭至文治武畧求古佐命之臣可谓兼焉

　　○李善长

　　李善长定远人高帝始下滁善长道傍谒从高帝郭子兴馆中为主文掌书记甚见亲时帝年

二十七善长四十一矣高帝威名日盛子兴疑焉悉夺左右任事者置其麾下善长不从高帝从容

问善长曰四方战鬬何时定乎对曰昔秦鹿失驭汉高帝以布衣起沛豁达大度知能善任不嗜杀

人五稔而兴今有元之政与秦同虐海内怨畔羣雄猬奋此亦逐鹿之秋也主公起家与汉同符程

义而动天下不足定矣高帝曰善汉高所用张良韩信萧何三杰者皆人杰也吾有徐达之武或可

媲信先生当良何乎对曰留侯意数绝人善长何敢望良若供给馈饷使三军之士数千里不乏不

敢后何矣帝既总和阳兵威名益着子兴该部曲与帝不咸善长常为帝居诸部曲闲帝城和阳使

善长守之而出击元太子秃坚副枢绊住马民兵帅陈也先元兵乘帝出猝寇和阳帝趣归御之善

长巳先击却元兵久之高帝东渡江有江左命将四伐皆善长飞挽转漕给军食自其以吴公起至

有天下出征省濠幸汴皆留善长居守善长始为帅府都事累参知政事公为吴王以为右相国久

之定官仪尚左为左相国汉吴既下率羣臣奉表劝进王即皇帝位拜银青荣禄大夫上柱国录军

国重事中书左丞相宣国公兼太子少师天下巳平凡大典礼大刑赏大封拜大纂录及臣民之制

百官之服色受民田数榷设科赋给恤死事者之后皆善长裁定洪武三年大封功臣高帝曰李善

长虽不汗马贯札从戎行然朕起草莱提三尺率众数千居羣雄肘腋闲未有定期善长来谒辕门

倾心恊谋从渡大江东征西伐日不暇给善长独守国转挽给器仗不乏抚和军民无有诼姗比于

萧何诸臣中善长与右丞相达功最高封善长韩国公参军国事食禄四千石居达上身免二死子

免一死四年今忺劳特许老七年移江南民十四万实凤阳给牛具官监垦荒善长为大监留凤阳

数年上推恩擢善长弟存义太仆丞以皇长女临安公主归其子祺拜驸马都尉公主下嫁初定婚

礼妇顺甚修时人荣之居一月御史太夫汪广洋陈宁糺善长自子祺尚主后凭宠自恣陛下病几

旬不起居祺六日不朝宣前殿不施礼大不敬请付所司善长父子免冠请罪上赦之善长为人宽

博有器畈中意忌不能平专处僚友多懻在上前凡事不先发时为小人覆过或时谴诃不当罪强

为对上谓善长柔奸尝赐勑曰尔太师善长昔当扰攘挈家仓皇谋生无所朕时帅师滁阳尔迎于

道朕待尔腹心用如手足朕无上智于尔尔或小疵朕置不问遂成命世之英今无谓朕忘乎朕报

功之诚神人共知尔年虽迈精力可为何至比小吏枉功臣夤昏定拟诡辞符奏国有定律奏对不

实者杖心欺者斩卿欺矣然大封有誓免尔三死今削禄千四百石尔其听之克谨后戒庶有嘉贞

顷之复勑曰人臣修身洁巳静性存公言行确孚表里端一然后匡君求善以治生民未闻符同小

吏构词肴非惟心欺诳一至事觉意在舍身受责恃顽强巧面对无知朕若怀猜笃疑尔何生焉前

勑释尔所犯为尔冥顽复如是告朕悯相从之久姻亲之重枉法恕尔尔其怀之先是左丞相胡惟

庸故衘诚意伯基基病使医蛊之久之事泄上问右丞相汪广洋广洋为不知也十二年广洋诛惟

庸惧其明春惟庸子市驰马马奔入挽辂中伤死惟庸即杀挽客者上怒命偿挽辂者命惟庸但以

金帛予挽辂家上不许惟庸复惧诳言所居井涌醴泉请临视宦者云奇知其谋乘舆将西冲跸抱

勒仓皇言鴃不能出左右骤而杂捶奇奇毙右臂且折第指惟庸第不胜指犹指上悟登城觇之衷

甲之士伏于惟问于是御史中丞涂节告惟庸及御史大夫陈宁反并其蛊死刘基事以善长弟存

义之子佑为惟庸兄壻辞连善长若吉安侯陆仲亨平凉侯费聚时聚巳前死上宥善长仲亨不问

也而诛惟庸宁及存义羣臣言涂节本为惟庸谋主见事不成始上变告亦并诛余党皆连坐始上

自诛杨宪后专任胡惟庸为丞相丞相权至重诸司封事先白后以闻有不便者径去不奏四方奔

竞日至丞相门武臣谀佞者多附丞相丞相家馈金帛名马玩好不可胜数功臣惟徐达刘基最重

亦惟二人知惟庸奸无所与而善长以与惟庸姻属深相结也惟庸定远人其旧宅井中忽生石笋

数尺祖父塜有夜光惟庸益自喜而御史大夫陈宁者茶陵人其始为小吏通经有治才从军至金

陵馆军帅家上命诸将各言事军帅武人不能言密代为书上览称善召见擢江南行省掾史累官

御史大夫宁知苏州烙人以趣饷上责其酷其子孟麟亦数谏宁宁怒杖死之上曰宁于子如此何

有君父宁闻亦惧而当是时吉安侯擅自陜西乘传以归上怒责之责求盗于代平凉侯使抚苏州

不任事酒色而巳召还责招降靼鞑无功亦被谴惟庸因阴谋诱胁二人往来交密二人过惟庸家

酒酣屏左右言公等数被谴一旦甚之奈何二人惶惧无所出惟庸因告以巳意且令其辑军马以

俟皆从之惟庸因与宁谋邀至省中阅天下军马籍令都督骧取卫士遇宝及亡命进等预为腹心

而复令存义阴说善长善长惊悸曰尔何出此言灭族矣存义不敢应去之旬日惟庸复谓存义成

事当尽捐淮西地王太师善长惊不许既叹息起曰吾老矣恣尔之所为存义还告惟庸惟庸喜因

过善长善长延入内惟庸西南坐善长东南坐屏左右款语遥见颔首而巳而皆不得闻惟庸因使

指挥贤下海招倭约掠库兵纳倭舟中因其入贡而以为援河南人封绩者故元臣来归上官之不

受遣还乡又不去坐谪戍边惟庸遗封绩书请因以臣元引兵为内应葢上命廷录涂节所告亲临

问之而其狱辞如此至上所下诏书第言丞相汪广洋御史大夫陈宁淫昏不率坐视废兴以致丞

相惟庸夤缘为奸枉法惠罪挠政诬贤而巳始羣臣之请诛吉安侯及善长也上谓吾始识善长故

吾里中长者言多合意因为吾掌簿书赞计划功成爵以上公吾女与其子陆仲亨年十七父母兄

弟俱亡恐掠于乱兵持升麦藏草间朕见呼之相从有今日此吾微时腹心股肱以故皆不问于是

复命善长为御史大夫二十一年肃清逆党榜列勋臣五十七人前善长如故又二年所善长年七

十七矣耄不能饬下有言其私凿邑中水达淮便刍粟治第从信国公私假卫士三百信国公怒不

与京民向通惟庸法当徙边善长受其赃数奏请给其亲上固疑之其夏会有星变古为大臣灾上

大杀都民之怨逆者应之善长为请元曰就中亦有良民上怒曰善长事朕二十九年阴阳朕意凡

事皆待朕发端念或有过则可归责于君父斯可居上公理天道应阴阳者邪善长昔为胡党得曲

原乃为不良民求情而前是永昌侯蓝玉败元兵于捕鱼儿海获封绩善长庇之不奏有告之者至

是下狱讯反状收绩往来私书有善长手迹监察御史复论劾善长追理胡惟庸事鞫善长家奴谦

言惟庸为宁国知县时善长荐为太常卿惟庸以黄金二十斤为寿善长送家奴子忠等四十人于

惟庸惟庸厚与金帛酬善长回回国古劔及白玉酒壶玉刻龙盘盏玉蟠桃杯仲亨家奴亦告仲亨

及延安平凉南雄三侯私事羣臣奏善长等当诛上不许复使谳皆具伏上召善长流涕而语以开

创君臣之际善长出遂自杀也存义之子佑及四侯皆赐死上命礼葬善长厚恤其家爵除善长既

死羣臣无敢为上言者虞部郎中王国用上书讼冤曰臣闻君亲无将臣子诛意恶莫惨于逆天下

所共声幽明之同紏也虽然臣闻世有轻重福人心之或然也窃见太师善长与陆下一死生毕谋

智以得天下为勋臣第一生封公死封下男尚公主亲戚被绮绣福莫重焉当元之季异姓乌集超

张奋霍欲如陛下者甚众然卒陛下得之天也其始异姓岂得奉头牖下哉莫不虀粉抎折为世大

悲祸莫重焉夫人之亲其子孰与亲其兄弟之子安享万全之富贵孰与佹幸万一者之富贵不格

明甚虽至病狂必不易也善长于惟庸兄弟之子之亲耳于陛下下之亲也即谓善长有病狂心欲

自为臣犹未敢深理今谓其佐惟庸者万一成事不过勋臣第一耳矣生公死王耳矣尚主纳妃耳

矣富贵亡增加佹幸焉是重福之所无择而重祸之所必至者也善长年四十一从陛下四方之事

今七十余挺解摧頺鼓舞倦矣其子又托禁掖骨肉之亲夫为此者非其血气槁暴横动于中则必

有深雠急变大不得巳而后父子之间或至相挟以求脱祸两者无一焉平居晏然忽起此端此臣

所以为善长疑者也若谓天象告变大臣当灾则杀人应之岂天心与王宪哉善长巳不幸失刑臣

犹恳恻为陛下明者愿陛下作戒于将来也其时大理少卿陈辉亦上疏如国用言上皆不之罪

　　郎曰萧何虽买田宅自污而不治垣产曰后世贤师吾俭彼亦有以自高于人主善长当日月

之下虽破私捐爱犹虑不足以承之也况有所狥比而卖惠于夫人进言虽忠服刑虽不衷欲繇以

免难矣

　　吴良吴祯合传　　耿炳文

　　○吴良　吴祯合传

　　吴良定远人与其弟祯俱以勇畈闻太祖起滁濠良兄弟以里中儿从行间常先驱多功军中

有秘机良能没水遉伺而祯异服为间谍良既从常遇春破江阴太祖使为分院判官以五千兵戍

之寻升指挥使江阴与吴士诚接境良以五千两败其众数万因以扼吴使不敢泝大江与汉人结

连合从而高帝得壹意战荆楚间良戍江阴十年昼则披甲乘障夜则枕戈警备内外奸人不得出

入暇延章缝论书史弦诵相闻自持淡食苦无所耆好太祖召劳之曰吴院判保障一方使我无东

顾忧车马珠玉不足旌能儒臣宋濂等其歌诗美之既追吴巫子门过江阴劳军周廵璧垒叹曰卿

非昔日吴起乎吴平加昭勇大将军苏州卫指挥使镇吴良在吴一如治江阴时矣洪武二年置全

州守御千户所令领精锐往守之三年进镇国上将军佥大都督府事其年封江阴侯五年以为征

南将军击广西右江诸蛮尽平其地进靖辰靖诸州五溪蛮入铜皷破五开收浑溪踣腾浪附笃莫

越漂洞开太平服地青隆徒通洪州歼情洞崖山之众于铜关铁寨古州八万之蛮皆惧而降渠阳

之民相与刻石纪功良女为齐王妃齐王封青州使良建宫留青二年卒追封江国公谥襄烈赐葬

钟山阴命词臣撰文勒碑祯以天兴右翼副元帅从良戍江阴与俞通海擒士诚水将定于石碑从

高帝追吴巫子门从大将军克吴姑苏元年为征南副将军与御史大夫和讨方国珍于明州入曹

娥抵车厩战盘屿降之复与御史大夫航海入闽克陈友定西南水部三门其明年与御史大夫擒

友定尽平闽归次昌国剿海寇叶陈二姓于兰秀山久之复以靖海侯督饷定辽完城练卒尽辽海

未附地复以统兵都督佥事领江阴四卫舟师捕倭至琉球大洋获其人船诏复往浙东籍故方国

珍所部三郡兵二郡亡赖人蔓引平民富家临海知县王士弘上书言状罢召还祯先良卒追封海

国公谥襄毅初高帝为中山王造第表其里曰大功良兄弟醉而暮过之问从者曰第曷称大功曰

无如魏国公所以赐也良曰我等与魏国公皆从陛下左拮右捍以有天下陛下独表达里大功谁

无功乎上闻笑曰姑徐徐于是为良祯人建宅一区于江阴宅甚壮良子高建文中以总兵守辽东

数以辽东兵攻永平成祖使人间高建文君疑之削高爵既即位复之使守大同八年上北征班师

高称疾不朝纵家人给驿私役有司车牛擅以守边官随行坐免为民洪熙初尚以前罪谪戍海南

　　○耿炳文

　　耿炳文濠人与其父君用归高帝帝见质孙德崖军炳文左右甚至从渡江抜采石取金陵皆

父子相从领军张士诚宜兴之战君用腾栅前死炳文代父将下桐川取长兴战败士诚将西门遂

克之高帝名长兴州为长安州立永兴翼元帅府以炳文为总兵都元帅守之炳文击却士诚将原

明上新桥与左都元帅刘成击却士诚将珍城西门久之改永兴翼元帅府为永兴卫亲军指挥使

司以炳文为指挥使复与费聚击却张士信兵获其将兴祖炳文以都指挥守长兴孤城血战者十

年当是时也北有吴良守江阴当江之门南有炳文守长兴扼吴之关士诚所以不得北窥而獐皇

转战于其东西境久之从徐将军达取湖破苏以大都督府佥事从大将军征中原克沂益诸州郡

以镇国上将军从克汴河南大同怀庆泽潞平阳太原复以其军从大将军征陜西元将张思齐李

思道夹正功木甽而阵炳文乘隙伺进一日数挑战身不解甲蓐食者数月思齐奔凤翔思道奔泾

阳而大将军因得入陜炳文从中取割冻葆供亿西入军洪武三年封长兴侯与大耐军大破故元

平章乃儿不花于北黄河讨平曲靖并晏诸蛮于云南与定远侯弼北征哈刺哈获故元余孽及其

妃后于捕鱼儿海歼妖盗于两当以征西将军剿平蜀寇献俘三千余建文元年以征虏大将军距

靖难兵于真定靖难后刑部尚书赐左都御史瑛劾炳文衣服器皿僭肴龙凤玉带用丹鞓炳文惧

罪暴卒子璇尚懿文太子女瓛后军都督佥事瑄散骑舍人擢尚宝卿先后获罪死璇瓛名见于别

记炳文有伯父君美从克滁和炳文与费聚击却士信兵君美子瑞力战中矢死从弟忠亦有战功

为参将

　　郎曰高帝始取天下虑吴汉相结使吴良守江阴耿炳文守长兴先以剪汉羽臂汉毙然后并

力向吴亦惟二臣称任使当时论者谓二人善守之日吴巳亡矣逆党肃清榜示勋臣俪于徐邓可

谓□在上心者乎

　　廖永忠　　杨　璟

　　○廖永忠

　　廖永忠永安弟也从其父旺及永安诸兄以巢湖水军来归高帝曰此黄口儿亦欲图功乎对

曰得事明主効尺寸无论少壮矣高帝悦属永安水将以永忠副之从渡江抜采石太平芜湖擒陈

也先破蛮子海牙及也先子兆先乘胜定建康克镇江宣城讨江阴海寇功与其父兄埒久之永安

与吴战败吴人覊之高帝以永忠为枢密佥院领永安兵汉友谅入寇龙江永忠与张德胜乘胜追

及于采石大呼奋击之复太平徙同知枢密院事从征安庆与俞通海辈击汉水寨破之长驱至江

州汉将守江州甚严永忠度其城势架桥舟后反舟而行名曰天桥至其城下与女墙齐接而登克

之复与赵德胜攻下瑞临吉安诸郡从征汉战鄱阳拚身当军出高帝舟于围以苇荻七艘火汉汉

友谅竟中矢死从征降友谅子理武昌徙湖广行　书省左丞赐之镂金之额使悬于门而予之曰

其镂文曰功超羣将智迈雄师从徐达常遇春征吴淮东御吴范蔡港尽平淮东诸县还与徐达常

遇春克吴徙荣禄大夫中书省平章加征南副将军帅师出海道与征南将军汤和会降方国珍海

上高帝即位徙兼同知詹事院事与汤和引兵转下福州略定闽中诸郡降元参政文殊海牙于延

平执其平章友定复以征南将军与副将军朱亮祖从海道进取广东西谕降元右丞何真于东筦

吉安侯陆仲亨既略定英德清远曲江连州肇庆诸县行至广与永忠会遂降元广州将卢左丞等

尽有其地斩伪参政邵宗愚捕诛诸豪遣副将军朱亮祖驰谕九真日南朱崖儋耳三十余城进兵

广西次梧降元达鲁花赤拜住行省平章者林与副将军追元尚书普颜帖木儿张翔于郁林死之

浔贵诸州皆降乃使副将军出郁林与杨璟合围靖江克之执元平章也儿吉尼降平章咬住参政

那海于南宁复使指挥耿天璧击败平章阿思兰于象州二广悉平班师还京高帝命皇太子率百

官迎劳龙湾入见抚慰欢甚还命皇太子送归第洪武二年也其明年大封功臣而永忠使所善儒

生探上意以此不得公封德庆侯其年以将军副征西将军和与颕川侯同伐蜀引兵至瞿塘荡舟

踰关放之上流大破蜀师乘胜坻重庆次铜锣峡蜀明升出降天子曰廖将军破瞿塘下重庆降明

升功不在颕川侯下加赐铄金而旌之平蜀之文永忠号令严明所至威惠洪武八年坐僣侈失人

臣礼下狱死子权嗣权从御史大夫丁玉征松迭汤州从颕川侯征云南皆有功权子镛铭■〈金

戊〉镛铭名见于别记

　　○杨璟

　　杨璟合肥人本儒家子乃喜武以军万户从定金陵以军总管从克镇江狥下金坛常州江阴

以帐前副都指挥使从高帝亲征婺以行枢密院邻从击汉屡败之以湖广参政从徐达攻故汉将

珏于荆州镇之讨湖广诸洞蛮降慈邾土酋垕进降故汉将义亨于澧以湖广行中书省平章为征

南将军偕左丞周德兴参政张彬率楚中兵取广西进击永与元守将祖胜战击败其援将全州守

思兰进与祖胜战南门获其将鉴围其城与镇抚吕琛指挥袁子明击败其援兵湘水获其万户武

等千二百三十九人进取宝庆使千户王庭击败元将于茱萸滩转攻全州全守思兰遁皆下之尽

降道宁蓝山桂阳常宁武冈诸州县其年永守将祖胜食尽自鸩死下永耒阳诸州进攻靖江屯师

北关征南副将军朱亮祖以苍梧之师会于东门象鼻山决其濠水筑堤并城克其北门元裨将荣

射书约降缒城出见璟与之白头百余异军夜入其城执其将也儿吉尼下令禁剽掠杀伤遣兵攻

下柳郴二州以偏将军从大将军徐达征潞与元将札儿战韩店败绩从大将军征太原克之与左

丞周觊定唐州之乱以平南阳入蜀招谕夏明升还复定慈利土酋垕之叛及绥宁乱民天佑众然

久乃克之以营阳侯入蜀与夏战瞿塘不利陷军五千竟克保宁以副将军定辰州一十八洞九溪

九渡蛮上数以潞瞿塘若久不克覃垕寨诘责璟久之璟死追封芮国公谥武信竟追论逆党除

　　郎曰上有天下开中原则大将军诸人南方唯闽中二广下闽虽胡美要汤和李文忠沐英先

后之其功分且皆传檄而定若二广底平廖杨矣

　　○郭英

　　郭英临淮人父山甫高帝微时过之山惊异留馔酒酣备陈天表之殊他日当大贵大贵毋相

忘上去山甫语诸子曰吾视若曹殆非执耒者若皆可秉珪乃知繇此人谨事之因以子女入侍英

兄名子兴以与滁阳王同名但名兴其始起事滁阳王从高帝渡江围常州昼夜冒矢石衣甲生虮

虱克汉及吴往往褁创战从大将军取中原守于潼关与指挥于光乘胜击破元人来攻潼关兵追

奔数十里元人不敢一迹南徙封巩昌侯卒追封陜国公赐谥宣武英长七尺精骑射年十八从高

帝起以谨重见亲每直宿帐丁从渡江征无锡伤右胁攻破常熟伤左足攻安庆伤左臂攻高邮弩

伤右膝屡立功上呼为郭四从战鄱阳身负金疮败汉禁江烧其船友谅中矢死或言英功英辞让

从征武昌战保安门伤手足汉将陈同佥驰入高帝军高帝呼郭四英跃马立鎗贼高帝衣英赤战

袍曰吾尉迟恭也从开中原以精骑三千破元通州从常将军取太原请夜劫王保保军濳以十余

骑入营常将军引兵继其后大克之两与元伪王战俘获甚多箭伤面足累官骠骑将军河南都指

挥使使镇河南上以英女弟掖庭故至英第饯之赐白金二十罂厩马二十二疋英至绥辑流亡远

迩来归日以千计期年户口完增河南大治居五年移镇北平士女遮马数十里有泣下者既去生

祠英英至北平元左丞允中等闻英诚德来降者九千余人上劳英上尊羊马授龙虎将军北平都

指挥使居五年召还升前军都督府佥事是为洪武十三年其明年从颕川侯征云南领兵五万与

都督陈桓趋乌撒道多隘诸军欲深入英曰攻远必自近遂先攻赤水河路时久雨河涨英令军中

砍木为筏出不意宵济生擒乌撒并阿容诸蛮进克曲靖越州关索岭明年以骑兵五千攻江川椅

子寨火之进降大理金齿克广南与西平侯攻安宁富民一日夜破靖州七寨伤左股取仁德姚安

援楚雄明年与颕川侯平蒙化邓川诸州前后斩首万三千余级生擒二千余人收精兵人马数万

船千余艘蛮民降者数十万户云南平论功封武定侯二十年与大将军冯胜讨纳哈出既旋师王

保保弟詹同脱因来追英连战数十合伤左胁箭中右胁佯呼虏伤甲竟却之其冬为征虏右副将

军从征虏将军蓝玉讨残古沙漠明年至捕鱼儿海逻骑侦虏营不远英令诸军小憩饮马衔枚卷

甲倍道驰至虏王率十余骑溃围遁手刃其将蛮子太尉获其金宝珍玩图书马四万余匹降其将

五万余深入生擒虏将咬咬司徒及曩宗太尉古达儿古不达刺王子等四万余人马驼万五千匹

牛羊辎重无筭师还赐白金千两钞八百锭彩币四十匹明年春与诸将同加赐赉遣归乡又明年

独召还赐坐欢语命统禁兵京军御史承祖劾英养家奴百五十余人擅杀男女五人不问也二十

四年虏酋阿札失里寇边英充总兵讨之朵颜山俘其人口五百余马千余匹逐至鸦寒山三十年

为征西将军生擒川陜贼高福兴及党四千余人于沔后河英兄弟爵通侯有功其女弟侍宫封皇

宁妃一门贵盛而独其弟德成为骁骑舍人用甘酒自放上徙德成都督力辞上变色曰以舍人二

兄一女弟故故提舍人等埒之舍人辞何说也德成免冠泣拜曰臣非草木不知上恩顾臣性懒慢

甘酒不识缓急付臣事不理上杀我也人生不过畜钱刀食醪肉随意便了尔上曰善人皆如此可

以措吾刑立赐黄封百罂金彩称之益厚遇德成德成尝赐宴后死罪免冠谢见秃颠上笑曰酒狂

颠毛乃可数德成曰臣犹憎其多欲尽削之明日醉解大惊削颠披缁上笑曰舍人若佯邪乃实为

之德成见其家二侯征镇四方奏俘献捷辄笑曰虚名亦可听艰苦亦可受曾如我饮中乐不英大

小数百战身被七十余创擒斩俘获一十七万最为人孝友仁恕恭俭诚实毋卒庐墓哭泣不绝行

师有纪推心任人甘苦同之其北征虏夜遇大风雪悉罢遣帐前环军所攻克州郡戒杀禁掠封府

库簿籍无一钱尺帛之私家居简静不治垣产天文地理百家莫不通贯以俭素书史教训子孙事

高帝四十余年小心谨慎眷爱虽隆自处下谦金鎗满体横直若刻画每阴雨痛楚被命出征即日

启行英毅之气濒老不衰上晚节功臣尽独英与长兴侯备任使永乐元年年六十九卒遣官祭赙

有加追封营国公谥武襄丈夫子十二人镇驸马都尉尚永嘉公主女九人二为辽郢二王妃孙男

二十八人孙女十六人一为仁宗贵妃余多有勋荫贵配富贵寿考终始吉令人以比郭子仪云靖

难后高帝功臣之世仅有存者武定侯与魏国西平三家而世宗中宗五世孙勋嗣侯见宠勋见世

宗方更定郊庙礼仪上言臣始祖英与徐达诸臣开国之功同能比烈达诸臣物故会当庙建之初

臣祖英卒永乐岁独不得与功非优劣以先后死也乞跻享太庙如达诸臣下廷臣议皆言不可户

部侍郎唐冑上疏曰臣惟皇祖开基二年正月乙始立功臣庙于鸡鸣山六月丙寅庙成列祀二十

一人死者塑像生者虚位臣谨按是时胡大海冯国用赵德胜耿再成丁德兴俞通海张德胜茅成

皆死先栖神卞壸蒋子文等庙所谓塑像者也其见在诸臣如徐达常遇春李文忠邓愈汤和沐英

华高吴良吴祯曹良臣康茂才吴复孙兴祖等所谓虚位者也是诸臣之功盖皇祖论祀之日巳合

生死之臣先定之矣至于太庙从祀古者所谓尔祖从享祭于大烝其典尤隆当廖永安未除之先

太庙配享凡十三人永安俞通海张德胜桑世杰耿再成胡大海赵德胜巳死七人洪武二年正月

丁未巳跻在列九年始加封号赠谥而徐达常遇春李文忠邓愈汤和沐英等六王则各随其卒之

年进侑此皆皇祖亲定以恊大烝英所得侯平云南也而非开国英侯之日太庙定祀十有六年矣

此时且不得祀功臣之庙况敢望配享哉夫前代之举此者若汉高祖唐太宗于其身汉明帝于其

父皆亲当龙虎风云之会目击乾坤再造之真鳞翼攀附之劳素孚于平居而山海倒排之机又烛

于临境其翊戴之力虽皆不负山河带砺之盟而意气之兴则有出牝牡骊黄之外是以西汉元功

十八东汉云台三十有二唐凌烟二十有四历其世代未有异议而欲参差之者我皇祖享祀之定

寓褒旌于血食比之前代尤重且毖故其品题为尤精如六王元勋太庙功臣两联上爼俞通海以

下六人与于配享皆取死事而茅成亦当时死事之臣乃惟与庙祀而巳相从开国凡五百九十三

臣十二臣配享而外与于功臣之庙者仅取冯国用丁德兴华高吴良吴祯康茂才吴复曹良臣孙

兴祖九人而巳而桑世杰者虽在配享又不得与于功臣之庙葢其有无差次之间可以神会而非

口舌能言笔墨可尽者位列先后今尚不可轻移有无额数况得而增损乎若勋所引祖训首章得

与于三公二侯五家之列其时以掖庭奉车之贵肺腑之托专言议亲不关庙祀也伏惟陛下寝英

配享之议庶在天之灵慰圣祖当日之心额序之席悦诸臣素聚之魂而英平生谦让之精百世安

食于其家庙不致忸怩非拟之旁则勋知孝而不知学之误亦可洗雪而礼乐崇隆统一圣明之世

矣世宗不听竟进英侑享勋别有记

　　郎曰武定侯侑享虽用勋故迹其当时所得毕世全功名可以知之矣异哉骁骑舍人诞焉自

放于严主也唐冑之疏吾以比祝子鱼之欲长卫焉

